
 

Y Ffordd Gywir ym maes iechyd 
Astudiaeth Achos Cyfranogiad – BAYouth 
 
Cefndir 
Bwrdd Iechyd Prifysgol Bae Abertawe, a sefydlwyd yn 2017, oedd y bwrdd iechyd cyntaf 
yng Nghymru i sefydlu panel ymgynghorol ieuenctid. Yn deillio o siarter hawliau plant y 
bwrdd iechyd, mae BAYouth yn grŵp o ryw 12 o bobl ifanc rhwng 14 a 24 oed sydd: 

• O dan arweiniad pobl ifanc 
• Wedi ymrwymo i wella gwasanaethau iechyd ar gyfer plant a phobl ifanc  
• Yn cynrychioli lleisiau plant a phobl ifanc ar draws ardal Bae Abertawe  
• Yn dylanwadu ar y broses o wneud penderfyniadau 

 
Mae BAYouth yn rhan hanfodol o’r gwaith i ysgogi newid a gwella gwasanaethau i blant 
a phobl ifanc o fewn BIPBA. Mae’r panel ymgynghorol ieuenctid yn ymgorffori angerdd 
cleifion, gweithwyr gofal iechyd proffesiynol y dyfodol a phobl ifanc o wahanol 
gefndiroedd. Gan fod plant a phobl ifanc yn arbenigwyr yn eu bywydau eu hunain mae’n 
bwysig eu cynnwys wrth wneud penderfyniadau. Mae aelodau BAYouth yn cael llwyfan i 
fynegi eu barn ar y materion iechyd sy’n bwysig iddyn nhw ac yn cael gwrandawiad, yn 
eu tro, gan weithwyr gofal iechyd proffesiynol sydd â’r pŵer i wneud newidiadau 
cadarnhaol a chael effaith wirioneddol ar wasanaethau iechyd plant a phobl ifanc. 
 
Prosiectau 
Mae’r holl aelodau’n wirfoddolwyr sy’n cael dewis pa brosiectau maen nhw am 
ymwneud â nhw. Dros y blynyddoedd diwethaf, mae’r aelodau wedi mynychu 
cyfarfodydd rhithwir ac wyneb yn wyneb a chymryd rhan mewn amrywiaeth eang o 
brosiectau a mentrau. Mae eu gwaith wedi’i seilio ar Gonfensiwn y Cenhedloedd Unedig 
ar Hawliau’r Plentyn. 

 
Dyma grynodeb o’r hyn y bu’r grŵp yn gweithio arno dros y blynyddoedd diwethaf: 

 Mae gan bob plentyn yr hawliau hyn (Erthygl 2) – Bu’r aelodau’n ymwneud â 
datblygu a lansio poster a ffilm Addewidion Hawliau Plant. Mae’r ‘Addewidion’ yn 
fersiwn hygyrch o’r Siarter Hawliau Plant’ sy’n amlinellu’r hawliau sydd gan blant a 
phobl ifanc wrth dderbyn gofal iechyd yn ardal Bae Abertawe’. 

 Eich hawl i ddweud eich dweud/gael gwrandawiad (Erthygl 12) – Mae’r aelodau 
wedi hyfforddi i fod yn ‘Gyfwelwyr Ifanc’, ac wedi bod yn rhan o wahanol baneli 
cyfweld ar gyfer nifer o swyddi, gan gynnwys: Pennaeth Nyrsio, Metron; Dirprwy 
Bennaeth Nyrsio.  

 Eich hawl i ddweud eich dweud/gael gwrandawiad (Erthygl 12) – Cyflwynon nhw 
adborth ar ymgyngoriadau ac arolygon barn, gan gynnwys: Pontio; Covid; Iechyd 
a Lles Emosiynol. 

 Eich hawl i ddweud eich dweud/gael gwrandawiad (Erthygl 12) – Buon nhw’n 
ymwneud â datblygu trefniadau adborth i alluogi plant a phobl ifanc i roi 
sylwadau ar wasanaethau gofal iechyd. 

 Eich hawl i gael gwybodaeth (Erthygl 13) – Maen nhw wedi helpu i lunio 
gwybodaeth ar gyfer wardiau, gan gynnwys poster ‘Cadw’n Ddiogel yn yr ysbyty’; 
gwybodaeth am Alergeddau’r Glasoed ar gyfer arddegwyr. 

 Eich hawl i iechyd da (Erthygl 24) – Cyflwynodd yr aelodau eu barn a’u hadborth ar 
wefan Iechyd a Llesiant ‘Tidy Minds’, yn ogystal â phorth cwnsela ar-lein ‘Kooth’; 
maen nhw wedi darparu cwestiynau cyfweliad ar gyfer y gwasanaeth Rheoli 
Pwysau a rhoi adborth ar logo/brandio’r gwasanaeth hwnnw. 

 Eich hawl i gael addysg (Erthygl 28) – Cyfrannodd yr aelodau eu barn a’u syniadau 
am ‘Tregyrfa’, sef porth ar-lein ar gyfer gyrfaoedd iechyd yng Nghymru. 



 

 Eich hawl i gael addysg (Erthygl 28) – Maen nhw wedi 
ymgymryd â hyfforddiant Cyfwelwyr Ifanc; hyfforddiant 
Hawliau Plant; hyfforddiant achrededig Get on Board. 

 Eich hawl i ymlacio a chwarae (Erthygl 31) – Buon nhw’n ymwneud â datblygu 
mannau awyr agored newydd i blant a phobl ifanc ar safleoedd ysbytai. 

 Dylai pawb wybod am CCUHP (Erthygl 42) – Bu aelodau BAYouth mewn cyfarfod 
gyda chynrychiolwyr academaidd o Brifysgol Abertawe i fynegi eu barn ar 
ddatblygiad rhaglen addysg newydd yr ysgol nyrsio. 

 Eich hawl i gael gofal iechyd da (Erthygl 24) – Mae’r aelodau wedi cymryd rhan yn 
yr ‘her 15 cam’ mewn gwahanol adrannau, gan gynnwys yr adran Damweiniau ac 
Achosion Brys; yr Uned Mân Anafiadau; y wardiau Pediatrig. Roedd yr her yn gyfle 
i’r aelodau archwilio mannau clinigol o safbwynt pobl ifanc a rhoi adborth i’r 
rheolwyr a’r staff clinigol. 

 
Partneriaeth 
Mae’r bwrdd iechyd yn gweithio mewn partneriaeth â’r Uned Hawliau Plant i gynnig 
cyfleoedd ystyrlon i bobl ifanc gael gwrandawiad a chyfrannu at ddatblygu 
gwasanaethau iechyd i blant a phobl ifanc yn ardal Bae Abertawe. Mae’r aelodau wedi 
dangos eu hymroddiad trwy wirfoddoli eu hamser er mwyn gwneud gwahaniaeth i 
wasanaethau iechyd ar gyfer plant a phobl ifanc ac mewn ymateb i hynny, mae’r bwrdd 
iechyd wedi ymrwymo i wrando arnyn nhw. 
 
 

 


